
 لیکوالي معجزه نه غواړي، 
 

 ته یې هم کولای شې
 

هر څوک لیکوال دی خو که یو څه تمرین وکړي. لیکوال به یا تخیلي ژانرونه لیکي یا غیرتخیلي. تخیلي ژانرونه 
خیاله یو شی لیکي مثلاً لنډه کیسه، ډرامه، ناول، سناریو او داسې نور. هر څه چې د  هغه دي چې لیکوال له خپل  

واقعیت پر بنا لیکل کېږي، هغه بیا غیرتخیلي لیکنې دي لکه راپور، خاطره، یونلیک، مقاله، ژوندلیک یا بیوګرافي، 
 ... رساله

تاسو به په ماشومتوب کې لوبې کړې وي،  هر انسان د لیکوالۍ استعداد لري ځکه چې هر څوک د تخیل وړتیا لري. 
له خټو به مو کلاګانې جوړې وي، انسانان او ځناور به مو رغولي وي، بیا به مو د دوی له خولې خبرې کړې وي،  
دوی به مو د تیاتر یا سینما د لوبغاړو په شان لوبولي وي. که مو دا نه وي کړي، له بالښته یا له لرګي خو به مو آس 

ه خیال کې ځغلولی وي. له نانځکو سره په لوبه کې به مو کیسې جوړې کړې وي. معنا دا چې تاسو  جوړ کړی او پ 
هم د هر بل انسان په شان د تخیل استعداد لرئ، همدا اوس کله کله په خیال کې خپل ارمانونه نه پوره کوئ؟ د لیکوال 

 .کمال همدومره دی چې خپل خیال غځولی شي او کیسه ځنې جوړولای شي
د بل د فکر .  ۳د منظرو او پېښو تشرېح یا توصیف،  .  ۲تخیل،  .  ۱د کیسو د لیکلو لپاره درې شیان ډېر ضروري دي:  

 .لوستل یا د بل زړه ته ورننوتل
تخیل په هر چا کې شته، په ماشومتوب کې غښتلی وي خو څومره چې انسان لویېږي او له واقعي نړۍ سره   -لومړی  

ه تخیل یې کمزوری کېږي. خو که انسان وغواړي خپل خیال غځولی او د خیالي پېښو یې رابطه زیاتېږي، هماغومر
 .ترمنځ د واقعي پېښو په شان تسلسل رامنځته کولای شي. کیسه بل څه نه ده، همدا د خیالي پېښو سره اوبدل دي

 .د ځایونو او پېښو بیان له لیکواله دوه شیان غواړي: دقت او ژبه -دویم 
کوالۍ لپاره په کارېږي. یوه ورځ استاد اسدالله غضنفر پوښتنه وکړه چې ټرافیکي څراغونه خو مو دقت د هر ډول لی

لیدلي دي، د چا په یاد دي چې په سر کې سور څراغ وي، که شین یا زېړ؟ د هېچا نه و په یاد ځکه چې څوک ورته  
ه وګوره، څه په کې وینې؟ د اوسپنې ځیر شوي نه وو. دقت په تمرین سره زیاتېږي. په کوټه کې چې ناست یې، چت ت

نه؟   ده؟ مسطح لري که  فاصله څومره  تر منځ  ګاډرونو  دوو  د  او  دي  دانې  تیرونه؟ څو  لرګیو  د  دي که  ګاډرونه 
څراغونه په کې څو دي؟ ګاډرونه رنګ شوي دي که نه؟ څه رنګ لري؟ دې ټولو شیانو ته په ځیر وګوره، بیا دې 

لیدلي دي، هماغسې یې په ذهن کې مجسم کړه. وروسته سترګې پرانیزه. له سره  سترګې پټې کړه او هر څه دې چې 
ټول شیان له نظره تېر کړه. وګوره چې په ذهن کې دې کوم شی سم نه و مجسم کړی. همدا کار د کوټې له دېوالونو، 

چې سور یې   انګړ، کوڅه، بازار او نورو ځایونو سره هم وکړه. په کوڅه کې چې تېرېږې، په ځیر ورته وګوره
 څومره دی؟ لومړی څه رقم کور دی او ورپسې کورونه څه رنګه دي؟ د کورونو دروازو ته ځیر شه چې 

اوسپنیزې دي که د لرګیو؟ څه رنګ لري؟ څومره لوړې دي؟ کوڅه خامه ده که کانکریټي؟ لښتی په کې شته که نه؟ 
ې کړې او ټوله کوڅه په ذهن کې دې سترګو دغسې هرې نښې ته یې په ځیر وګوره. کور ته چې ورسېدې، سترګې پټ

ته ودروه. سبا چې ووتې، کوڅې ته وګوره چې هر څه دې سم په ذهن کې انځور کړي وو که نه؟ که کوم شی درنه  
 .پاتې و، بل ځل ورته لا په ځیر وګوره

. هماغسې چې په  تر دقت وروسته، د صحنو او منظرو بیان ته دې کلمې په کارېږي. دا کلمې په ژبه کې تیاره شته
کور کې خبرې کوې، هماغسې یې ولیکه. څومره چې د یو چا ډېرې کلمې زده وي، هماغومره په اسانۍ سره لیکنې 

کولای شي خو د کلمو استعمال هم دقت غواړي. مثلاً لوی، ستر، غټ، درېواړه یوه معنا لري خو کله چې وایو »لوی  
جسمي. برعکس »غټ سړی« معمولاً د بدن غټوالی ښیي او  سړی« مطلب مو د سړي د شخصیت لویوالی دی، نه  

 .»ستر سړی« چې وایو د سړي عمر ته اشاره کوو
د دقت په تمرین کې دې هر څه په ذهن کې مجسمول، اوس یې پر کاغذ ولیکه، هماغسې له جزییاتو سره. د صحنو 

ه خیال کې یو لس کلن شپونکی ونیسه چې د بیان لپاره خیالي پېښې جوړې کړه او څه چې وینې، هماغه ولیکه. مثلاً پ
د غره په ډډه کې خپله رمه پیایي. خپله د توت د ونې سیوري ته ناست دی او سپی یې له چینې په راوتلي لښتي کې  
سر کښته کړی، اوبه څښي. ناڅاپه مېږې او پسونه یې ترهېږي او هرې خوا ته منډې وهي. هلک نېغ کېني که ګوري  

وس نو دا چې شپونکی څه کوي، ته یې په ذهن کې انځور کړه او څه چې درته ښکاري، هغه  چې لیوه راغلی دی. ا
 .په کاغذ باندې ولیکه

د بل له سترګو پېښو او شیانو ته کتل. مثلاً یو هلک دی. ستا بد اېسېږي. څو وارې دې ورسره جنګ کړی    -درېیم  
ور له هغه سره په جنګ اخته دی او ښه یې ډبوي.  دی. هغه درباندې بر دی او هر ځل یې وهلی یې. اوس یو بل زور

واقعیت خو دا دی چې په زړه کې ورته خوشحالېږې. اوس همدې پېښې ته د هماغه هلک له سترګو وګوره چې ستا  
بد اېسېږي. طبیعي ده چې هغه ستا په شان خوشحال نه دی، هغه غوسه دی او خپل حریف ته غاښونه چیچي. هغه  

پړه د خپل حریف ګڼي. یا هغه صحنه دریاده کړه چې په خټو لړو جامو سره کور ته ورغلی    ځان ګرم نه ګڼي، ټوله
یې او مور وهلی یې چې بیا دې ولې کالي چټل کړي دي. خامخا به درد درغلی وي. اوس همدې موضوع ته د مور  

م کړی و. بیا یې غواوې  له نظره وګوره. هغه سهار ملابانګ پاڅېدلې وه، په نغري کې یې اور بل کړی او چای یې د
لوشلې وې، غوجله یې پاکه کړې وه، مالونو ته یې واښه اچولي وو. کوټې او غولي یې جارو کړي وو او بیا یې پنډې 
جامې مینځلې وې. غرمه نږدې وه او دې ته لا په تناره کې د ډوډۍ پخول او دیګی باندې کول ورپاتې وو. په همدې  

و له ککړو جامو سره انګړه ته ننوتې. څه فکر کوې، مور دې ستا په وهلو کې  وخت کې تا ورته بل کار وایست ا
 ګرمه وه؟

لږ نور هم مخته ځو. یو سړی په ذهن کې انځور کړه او درې صفتونه یا ځانګړنې ورته وټاکه. مثلاً سړی دروغجن،  
روغجن، حریص او  حریص او مېلمه پال دی. اوس په یوه صحنه کې د ده صفتونه داسې راښکاره کړه چې د »د

 .مېلمه پال« کلمې په کې نه وي. د هغه دا ځانګړنې د هغه په اعمالو کې وښییه
 .که هره ورځ همدغسې تمرینونه وکړې، لیکوالي به درته اسانه شي

